
51

A tæra che ti veddi là a Ponente

Comme striscia de nebbia bassa e esteisa

Quella tæra a l’è ô vasto Continente

Che comme meta da to grande impreisa

Ti væ çercando cosci ardentemente;

Ma ne-e to glorie lê a non e compreisa;

A nêuvi eroi n’è riservâ a conquista,

A ti solo l'onô d’aveila vista.


52

Anzi perchè te reste megio impressa

D’uña region, da quæ l’acquisto e ô spêuggio

Fä poi l'Europa, a vastitæ, a bellessa,

L’importanza e a natûa, da questo schêuggio

(Dio me ô permette) te fö vedde a stessa

Tutta quanta in ristreito e a colpo d’êuggio;

E te ne fö conosce anche e vicende

Futûre ciù notabili e stûpende.


53

Cosci dixendo l’Angeo a man drita

O destendeiva verso ô Nêuvo Mondo,

E quella tæra allôa quæxi infinita

D’ampiessa a s’accostava in ûn segondo

Vixin a-ô schêuggio e tanto circoscritta[sic]

Da veddia in t’un êuggiâ d’in çimma in fondo,

E a-ô sguardo uña gran lûxe a descroviva

Vaga ciù de l’elettrica e ciù viva.


54

Comme dêuviando ô canocciale inverso

Veddeî comme in ristreito e in miniatûa

D’un paise o de porzion de l’Universo

Ogni træto, ogni oggetto, ogni figûa;

L’Eroe ô veddeiva in moddo non diverso

De tûtte due i Americhe adreittùa

Ben distinti, ben ciæi, benchè in piccin

Fiûmmi, boschi, cianûe, monti e confin.

